SA het meer wetenskaplikes nodig
Die adjunkpresident Phumzile Mlambo-Ngcuka het wetenskaplikes oor die hele wêreld aangemoedig om Suid-Afrika te help om deur menslikehulpbron-ontwikkelingsprogramme die aantal geskoolde wetenskaplikes in die land te verhoog.
Me. Mlambo-Ngcuka, het Maandag op die konferensie van die internasionale vereniging van wetenskapparke (IASP) gesê: “Een van die land se grootste uitdagings is menslikehulpbron-ontwikkeling. As innoveerders hoop ons dat u ’n weg sal vind om hierdie uitdaging aan te pak.”
Die wêreldkonferensie, die eerste in sy soort wat in Suid-Afrika aangebied word, sal ’n geleentheid bied om kennis en inligting te deel oor hoe wetenskapparke waarde kan toevoeg deur die wetenskapekonomie te versnel. 
Tot onlangs was die Innovative Hub Afrika se eerste en enigste internasionaal geakkrediteerde wetenskappark. Vandag is daar ook wetenskapparke in Marokko en Tunisië.
Volgens die minister van wetenskap en tegnologie, mnr. Mosibudi Mangena kweek wetenskapparke entrepreneurskap en ekonomiese mededinging. Dit skep ook omgewings wat tot gedeelde kennis bydra en tegnologie oordra en kommersialiseer. 
“Wat dit betref, bied wetenskapparke ’n spesiale ondersteunende tipe sake-omgewing vir vandag se ontwikkelende wetenskapekonomie. 
“Statistieke toon dat die toenemende aantal nuwe wetenskapparke oor die hele wêreld ooreenstem met die groter klem wat internasionaal op innovering en kennis geplaas word as die dryfkragte agter ekonomiese vooruitgang.”
Suid-Afrika se innoveringstelsel het ’n aansienlike bron van plaaslike kennis opgebou, maar dit het tot dusver ’n geringe invloed om die ekonomie gehad. 
Voorts het mnr. Mangena gesê ten einde die uitdaging wat die gaping in innovering stel op doeltreffende en samehangende wyse die hoof te bied, is sy departement van voornemens om ’n tegnologie-innovasie-agentskap (TIA) te vestig. 
Die agentskap sal daarop gemik wees om innoverende tegnologie te stimuleer en te versterk om die land se ekonomiese groei te verhoog. Dit sal ontwerp wees om plaaslike tegnologiese uitvindings te ontwikkel en te ondersteun en ’n omgewing te skep waarin dit gekommersialiseer kan word. 
Die konferensie hang saam met die internasionale wetenskap-, innovasie- en tegnologie-uitstalling (Insite) en die Bio2Biz 2008-konferensie by die Sandton-konvensiesentrum. 
Insite, wat ’n inisiatief van die departement van wetenskap en tegnologie is, bied ’n platform om internasionaal innoverende oplossings vir die mees dringende maatskaplike en ekonomiese uitdagings bekend te stel.
Die Bio2Biz 2008-konferensie is daarop gemik om die sakewêreld en die bedryf aan internasionale biotegnologiese tendense en ontwikkelings bloot te stel.
Die Bio2Biz word ook gebruik om Suid-Afrika se ontwikkeling in biotegnologie aan die res van die wêreld te meet en bied die bedryf en sakewêreld die geleentheid om saam te werk. “Ons is bewus van die strategiese belangrikheid van biotegnologie vir ons prioriteite op nasionale vlak, veral menslike gesondheid, voedselsekuriteit en die volhoubaarheid van die omgewing,” het die minister gesê. 
Mnr. Mbhazima Shilowa, Gauteng se premier, het in sy toespraak tydens die opening van die IASP gesê een van die provinsie se uitdagings is die ontwikkeling van die nodige vaardighede om ekonomiese groei en maatskaplike transformasie te bewerkstellig. 
“Ons moet toesien dat Gauteng aan die voorpunt is om kennis te genereer. Ons moet die vaardighede en kennis lewer wat nuwe sektore van die ekonomie kan bou en gehaltewerkgeleenthede in ons provinsie verseker,” het Shilowa gesê. 
Volgens hom is die konferensie belangrik aangesien dit ’n geleentheid gebied het om dié areas te ontgin waar verdere groei kan plaasvind. 
“Ons moet daarop fokus om ons ekonomie te laat groei, werk te skep en armoede sowel as onderontwikkeling te stuit,” het hy gesê. – BuaNews

